
        
            
                
            
        

    
	களங்கம் நீங்கியது காஷ்மீரம் இணைந்தது

	(காஷ்மீரம் - 370 வது பிரிவு சில சந்தேகங்களும்!!! தெளிவுகளும்...)

	5000 வருடத்திய சரித்திரத்தை உட்கொண்ட காஷ்மீர் இந்தியாவின் புண்ணிய பூமி என்று கருதப்படுகிறது. சப்தரிஷிகளுள் சிறந்தவரான ரிஷி காஷ்யபர் பிறந்த பூமி காஷ்மீர் என்று ஹிந்து வேத புராணங்கள் கூறுகின்றன. மீரா என்றால் ஏரி என்று பொருள். காஷ்மிரா என்பது ரிஷி காஷ்யபர் வாழ்ந்த ஏரி என்று பொருளாகும். இந்த காஷ்மீர தேசத்தின் அழகில் மயங்கிய சிவபெருமான், பார்வதி மற்றும் பல தேவர்களும் இந்த பூமியில் மிகவும் விரும்பி தரிசனம் தந்தனர் என்பது புராணங்களின் கூற்று.

	பாகிஸ்தான் ஆக்கிரமித்துள்ள காஷ்மீரில் அமைந்துள்ள சாரதா பீடத்தின் இன்றைய தோற்றம்!

	இந்த தேசத்தை கிபி 724-ல் ஆட்சி புரிந்த லலிதாதித்ய என்ற மன்னன் மிகவும் வலிமை வாய்ந்தவர் மற்றும் மிகச் சிறந்த ஆட்சி புரிந்தவர் என்றும் வரலாறு கூறுகிறது. காஷ்மீர் சுமார் 1400 வருடங்களுக்கு முன்பு ஹிந்து மத ஆராய்ச்சியில் சிறந்து விளங்கியதாக வரலாறு கூறுகிறது. ஜகத்குரு ஸ்ரீ ஆதிசங்கரர் காஷ்மீர சாரதா பீடத்தில் சில ஆண்டு காலம் தங்கி புகழ்பெற்ற சௌந்தர்யலஹரியை அங்கு சிருஷ்டித்தார் என்பது நாம் அறிந்த ஒன்று. அவரைத் தொடர்ந்து ஸ்ரீ ராமானுஜரும் பதினொன்றாம் நூற்றாண்டில் காஷ்மீர் சென்று ஸ்ரீபாஷ்யம் என்ற அவரது பொருள் உரையை இயற்றினார். ஆயிரம் நூற்றாண்டுகளுக்கு முன்பு ஸ்ரீ கல்ஹானா என்ற புலவர் எழுதிய ராஜ தரங்கிணி என்ற சரித்திரப் புத்தகம் காஷ்மீரத்தின் பல ஆயிரம் ஆண்டுகளுக்கான வரலாற்றை அழகாக கூறுகிறது. இத்தகைய சிறப்பு வாய்ந்த காஷ்மீரம் சில நூற்றாண்டுகளாக இஸ்லாமியர்களின் கைவசப்பட்டு அவர்களின் கொடுமைக்கு ஆளாகி பல லட்சம் ஹிந்து மக்கள் இஸ்லாமுக்கு மாறியதாக வரலாறு கூறுகிறது. ஆயினும் சிலர் அந்த வற்புறுத்தலுக்கு ஆளாகியும் ஹிந்து மதத்தையே சார்ந்து பழைய கோட்பாடுகளை பின்பற்றி காஷ்மீர் பண்டிட் என்று அழைக்கப்பட்டனர். விடுதலை அடைந்து 40 ஆண்டுகளுக்குள் அவர்களும் காஷ்மீரத்தில் இருந்து விரட்டியடிக்கப்பட்டனர் என்பது துரதிருஷ்டமான ஓர் உண்மை! காஷ்மீரம் என்ற ஹிந்துக்களின் புனிதப் பிரதேசம், ஆர்.எஸ்.எஸ் முயற்சியாலும் பிஜேபி அரசாலும் சில அதிரடி அரசியல் மாற்றங்கள் மூலம் இப்பொழுது மீட்கப்பட்டுள்ளது. இந்த மாற்றங்கள் என்ன? இதனால் உண்டாகும் நன்மை பயன்கள் என்ன என்பதை சில குறுகேள்வி பதில்கள் மூலம் கேட்டறியலாம்.

	

	காஷ்மீர் மறுசீரமைப்பு - சில கேள்விகளும், பதில்களும்

	காஷ்மீர் சமீப காலமாக அதிகம் பேசப்படுகிறது. அந்த மாநிலத்தில் பல மாற்றங்கள் உண்டாவதாக சொல்லப்படுகிறது அவை என்னென்ன?

	ஆகஸ்ட் 5, 6 (2019) தேதிகளில் ஜம்மு காஷ்மீர் மாநிலத்தில் இரண்டு பெரிய மாற்றங்கள் செய்யப்பட்டன.

	முதலாவது, காஷ்மீர் மாநிலத்தின் தனிச் சலுகை சிலவற்றை மத்திய அரசாங்கம் திரும்பப் பெற்றது. இரண்டாவது, மாநிலம் 2 யூனியன் பிரதேசங்களாக மாற்றப்பட்டுள்ளது.

	இந்தச் சலுகைகளை மத்திய அரசாங்கம் ஏன் திரும்பப் பெற்றது? இதனால் யாருக்கு என்ன லாபம்? என்ன நஷ்டம்?

	காஷ்மீர் மாநிலத்திற்கு அரசியல் சாஸன பிரிவு370 மூலமும் 35 மூலமும் சில சலுகைகள் வழங்கப்பட்டன. அதன்மூலம் சட்டதிட்டங்களை தானே வகுக்கலாம்; அந்த மக்களுக்கு குடியுரிமை வழங்கலாம்; நில உரிமை அந்த மாநிலத்தை சார்ந்தவர்களுக்கு மட்டுமே உண்டு; மற்ற மாநிலத்தவர் காஷ்மீரில் நிலம், வீடு போன்றவை வாங்க இயலாது; காஷ்மீருக்கு என்று தனிக்கொடி, தனிச்சட்டம், தனி பிரதம மந்திரி போன்ற சலுகைகள் வழங்கப்பட்டன; காஷ்மீர் சட்டசபை ஆறாண்டு ஆயுட்காலம்.

	காஷ்மீரை இந்தியாவுடன் முழுமையாக இணைப்பதற்கும், மற்ற மாநிலத்தவர்களுக்கு காஷ்மீரில் முழு உரிமை அளிப்பதற்காகவும் இந்தப்பிரிவை பாரதிய ஜனதா அரசு, தான் முன்னர் அறிவித்த தேர்தல் அறிக்கையின்படி விலக்கிவிட்டது.

	இதனால் காஷ்மீர் மக்களுக்கு சுதந்திரம் பறிபோனது போன்ற ஒரு மாயையை இது ஏற்படுத்தினாலும், உண்மையில் இது அவர்கள் வாழ்வாதாரத்திற்கு வழி வகுப்பதாகும். ஏனென்றால் இந்த சட்டத்தை பயன்படுத்தி அங்கு தீவிரவாதமும், ஊழலும் மிகுந்திருந்தது. மத்திய அரசு பலவித உதவித் தொகைகள் அளித்தபோதிலும் அந்த உதவித்தொகை மக்களுக்கு சென்றடையாமல், சில குடும்பத்தினரே அதை அனுபவித்து வந்தனர். இந்த மாற்றம் மூலம் அத்தகைய செயல்கள் குறைந்துவிடும். உதாரணமாக மற்ற மாநிலத்தவர்கள் அங்கு நிலம், வீடு வாங்கலாம் என்ற மாற்றம் மூலம் காஷ்மீரில் மருத்துவமனைகள், தொழிலகங்கள், தனியார் கல்லூரிகள், அலுவலகங்கள் தோன்றலாம். இவை அந்த பகுதி மக்களின் வேலை வாய்ப்புக்கு வழிவகுக்கும்.

	அங்கு படித்து முடித்த இளைஞர்களுக்கு சரியான வேலை வாய்ப்பு இல்லாததால், அங்கு ஏழ்மையும், தீவிரவாதமும் தலைவிரித்தாடின. இந்த சூழ்நிலையை பயன்படுத்தி அண்டை நாடான பாகிஸ்தான் அவ்வப்பொழுது இந்தியாமீது படையெடுத்தது. இந்தியாவிற்கு தொந்தரவு கொடுத்து வந்தது. இப்பொழுது காஷ்மீர் யூனியன் பிரதேசமாக அறிவிக்கப்பட்டிருப்பதால் நேரடியாக இந்திய அரசாங்கத்தின் (மத்திய அரசாங்கத்தின்) கீழ் வருவதால் அங்கு தேசப்பாதுகாப்பு பலப்படுத்தப்படும்.

	காஷ்மீரில் நடப்பதைப் பற்றி நான் ஏன் கவலைப்பட வேண்டும்? அது என்னை எந்த விதத்தில் பாதிக்கிறது?

	காஷ்மீர் என்பது இந்திய நாட்டின் ஒரு முக்கிய அங்கம்; அதை தலை என்றுகூட சொல்லலாம். காஷ்மீர் ஒரு எல்லை மாநிலமாக இருப்பதால் நாட்டின் பாதுகாப்பு அதை சார்ந்தே இருக்கிறது. ஒரு வலுவான இந்தியக் கட்டமைப்புக்கு உட்பட்ட ஒரு அரசாங்கமும் அங்கு இருப்பது இந்திய பாதுகாப்புக்கு மிக முக்கியம். காஷ்மீரில் தீவிரவாதம் நமக்கு பெரும் கவலையை அளிக்கிறது; இதை நீக்க வேண்டியது மத்திய அரசின் பொறுப்பு. இந்திய நாட்டின் ஒரு பிரஜை என்பதால் இது நம் அனைவருக்கும் மிக முக்கியமாகும்.

	காஷ்மீர் இரண்டு ஆக்கப்பட்டிருக்கிறது என்கிறார்களே, அது ஏன்?

	ஜம்மு காஷ்மீர் என்பது ஜம்மு, காஷ்மீர், லடாக் என மூன்று முக்கிய பாகங்களை கொண்டது. லடாக் பகுதி பரப்பளவில் பெரியது; மக்கள் தொகையில் சிறியது; பௌத்த மதத்தைச் சார்ந்த மக்களை கொண்டது. இந்தப் பகுதிக்கும், ஜம்மு காஷ்மீருக்கும் கலாச்சார ரீதியிலும், மொழியியல் ரீதியிலும் எந்தவித தொடர்பும் இல்லை. ஜம்மு காஷ்மீரில் அவர்களுடைய பங்கு மிகவும் குறைவு. எனவே அவர்களுக்கு போதிய உரிமை கிடைக்கவில்லை; வளர்ச்சியும் ஏற்படவில்லை. ஆதலால் லடாக் பகுதியினர் சுமார் 70 ஆண்டு காலம் தங்களுக்கு தனித்துவம் வேண்டும் என்று கோரியிருந்தனர். பாஜக கட்சியும் 2014 தேர்தல் வாக்குறுதியாக அவர்களது கோரிக்கை ஏற்கப்படும் என்று உறுதி அளித்திருந்தது. இப்பொழுது மாநிலம் பிரிக்கப்பட்டு லடாக் ஒரு தனி யூனியன் பிரதேசமாக அறிவிக்கப்பட்டுள்ளது. இதன் மூலம் அந்தப் பகுதியின் ஒரு குறை தீர்க்கப்பட்டுள்ளது.

	லடாக் நீங்கலாக ஜம்மு மற்றும் காஷ்மீர் ஒரு யூனியன் பிரதேசமாக அறிவிக்கப்பட்டு, அதற்கு சட்டசபையும் உண்டு என்று தீர்மானிக்கப்பட்டு உள்ளது. இதன் மூலம் ஜம்மு - காஷ்மீருக்கு தனிப்பட்ட உரிமைகள் உண்டு. மற்ற மாநிலங்களைப்போல சம உரிமை உண்டு. ஆயினும் அது எல்லை பிரதேசமாக இருப்பதால் மத்திய அரசின் கட்டுப்பாட்டில் இருக்கும்.

	இந்த மாற்றங்கள் ஜனநாயக முறைப்படி இல்லாமல் அவசரமாக மாற்றப்பட்டுள்ளன என்று குறை கூறுகிறார்கள். அது ஏன்?

	இந்த மாற்றங்கள் கிட்டத்தட்ட 70 வருஷ காலமாக பேசப்பட்டு, மாற்ற வேண்டும் என்று வலியுறுத்தப்பட்டு வருகின்றன; ஆயினும் பல்வேறு அரசுகள் பல காரணங்களால் இந்த மாற்றத்தை கொண்டுவரவில்லை. சில சட்ட சிக்கல்கள் இதற்குக் காரணம். பாஜக அரசு 70 வருடங்களாக இந்த மாற்றத்திற்கு போராடியும், தேர்தல் அறிக்கை அளித்தும் வருகின்றது. இப்பொழுது லோக் சபா, ராஜ்ய சபா இரண்டிலும் பெரும்பான்மை கிடைத்ததால், பாஜக அரசு இந்த மாற்றத்தை இப்பொழுது கொண்டுவந்திருக்கிறது.

	மாநிலத்தை மாற்றி அமைப்பது என்பது புதிதாக நடப்பது அல்ல. பலமுறை பிரிப்புகள் நடந்திருக்கின்றன. சமீபமாக ஆந்திர மாநிலம் தெலுங்கானா, ஆந்திரா என்று பிரிக்கப்பட்டது. அப்பொழுதும் நாடாளுமன்றம் கூட்டப்பட்டு அதில் இந்த தீர்மானம் இதே முறையில் முன்மொழியப்பட்டது. ஆகையால் இது ஜனநாயகத்துக்கு விரோதம் என்பது தவறு. பல வருடங்களாக பாஜக அரசு இதனை பல மேடைகளிலும், பல விவாதங்களிலும், விமர்சித்தும், கருத்து சேகரித்தும் வருகிறது. ஆகையால் இது புதிதல்ல.

	இந்த மாற்றத்தை இந்தப் பிரதேசத்து மக்கள் வரவேற்றுள்ளனர். முன் கூறியபடி லடாக் மக்கள் இதற்காக சுமார் 70 ஆண்டு காலம் போராடி வந்தனர். அவர்கள் மிகவும் மகிழ்ச்சி அடைந்துள்ளனர். ஜம்மு காஷ்மீர் மக்கள் பொய்ப் பிரச்சாரத்தினால் இதுவரை இந்த மாற்றத்தை ஏற்காவிடினும் இதன் பலன்களை உணர்ந்து அவர்கள் வரவேற்கும் காலம் அதிக தூரத்தில் இல்லை. சொல்லப்போனால் சில வருடம் முன்பு பல இஸ்லாமிய அமைப்புகள் தாமாகவே முன்வந்து இந்த மாற்றத்தை கொண்டுவரும்படி அரசை வலியுறுத்தியுள்ளன.

	இந்த மாற்றங்களை வெளிநாட்டு அரசுகள் எப்படி கருதுகின்றன? அவர்கள் இவற்றை ஏற்பார்களா?

	இந்திய அரசிற்கு இறையாண்மை உண்டு. அதன்படி பிறர் ஏற்க வேண்டும் அல்லது பிறர் கருத்துப்படி இந்திய அரசு நடக்க வேண்டும் என்பதில்லை. இது இந்தியாவின் உள்விவகாரம். ஆயினும் அமெரிக்க அரசு இதை அமைதியாக எடுத்துச் செல்லும்படி அறிவுறுத்தியுள்ளது. வளைகுடா அரசுகள் இதை இந்திய நாட்டின் உரிமை என கருத்து தெரிவித்துள்ளன. பாகிஸ்தான் மட்டுமே காஷ்மீர் சர்ச்சைக்குரிய இடமாக இருப்பதால் இதை விவாதித்து முடிவு செய்திருக்க வேண்டும் என்று பேசுகிறது. ஆனால், பாகிஸ்தான் பகை அரசு. அதன் கருத்தை நாம் ஏற்றுக்கொள்ள வேண்டியது இல்லை.

	இந்த மாற்றம் பெரும்பான்மை இஸ்லாமிய மக்களின் வாழ்வாதாரத்தை குறைக்கும் என்று கருதப்படுகிறது. அது ஏன்?

	முன்பு கூறியபடி, சில காலமாகவே இஸ்லாமிய மக்களும் பிரிவின் தீமைகளை உணர்ந்து மாற்றத்தைக் கொண்டுவரும்படி இந்திய அரசை கேட்டுக்கொண்டே இருக்கிறார்கள். இதன் மூலம், முன்பு கூறியபடி தீவிரவாதம் குறையும், ஊழல் குறையும், பாதுகாப்பு அதிகரிக்கும், நல்லாட்சி கொண்டுவரப்படும். ஜம்மு காஷ்மீரில் அடிப்படை வசதிகள் அதிகரிக்கப்படும். இவற்றின் மூலம் வறுமைநிலை மாற்றப்படும். தொழில் நிறுவனங்கள், மருத்துவமனைகள் பெருகும். இதன் மூலம் வாழ்வாதாரம் முன்னேற்றம் அடைந்து இஸ்லாமிய மக்கள் பெரும்பலன் அடைவார்கள்.

	காஷ்மீருக்கு ஏன் இந்த தனிச் சலுகை அளிக்கப்பட்டது? வேறு எந்த மாநிலங்களுக்கு அத்தகைய சலுகைகள் கொடுக்கப்பட்டன?

	இந்த கேள்விக்கு பதில் பெற வரலாற்றில் நாம் சற்று பின்னோக்கிச் செல்ல வேண்டும். 1947-ல் பிரிட்டிஷ்காரர்கள் இந்தியாவிற்கு சுதந்திரம் கொடுத்துவிட்டுச் செல்கையில் மன்னராட்சிப் பகுதிகள் இந்தியாவிலோ அல்லது பாகிஸ்தானுடனோ சேரலாம், அல்லது தனி நாடாகவே இயங்கலாம் என்று கூறிவிட்டுச் சென்றது. அதன்படி 550க்கும் மேற்பட்ட மன்னராட்சிப் பகுதிகள் இந்தியாவுடன் இணைந்தன. இவற்றை இந்தியாவின் இரும்பு மனிதர் வல்லபாய் பட்டேல் முன்னின்று நடத்தி வைத்தார். காஷ்மீர், ஜுனாகத், ஹைதராபாத் இவை விதிவிலக்கு. பின்பு பட்டேல் ஹைதராபாத்தை ராணுவ உதவியுடன் இந்தியாவில் இணைத்தார். காஷ்மீரில் மன்னர் ஹரிசிங் ஆட்சி புரிந்து வந்தார். அவர் தனிநாடாக இருப்பதையே விரும்பினார். பாகிஸ்தான் படையெடுப்பைக் கண்டு அஞ்சி இந்தியாவில் சேர விண்ணப்பித்தார். இந்திய அரசாங்கம் அவருக்கும், காஷ்மீருக்கும் பாதுகாப்பு அளித்து காஷ்மீரை இணைத்துக்கொண்டது. ஆயினும் பிரதமர் நேரு காஷ்மீர் அரசியலில் நெருக்கடியால் அவர்களுக்கு சில விசேஷ சலுகைகளை அளிப்பதாக ஒத்துக்கொண்டார். இதனால் சில விசேஷ பிரிவுகள் இந்திய அரசியல் சாஸனத்தில் உருவாக்கப்பட்டன. அவையே 370, 35அ ஆகியவை. அவை தற்காலிகம் என்று கூறப்பட்டாலும் 70 வருட காலமாக அதை யாரும் மாற்ற முயற்சிக்கவில்லை என்று சொல்லலாம். இதன் மூலம் காஷ்மீர் மாநிலம் இந்திய அமைப்பில் ஒருமைப்படாமல் இருந்து வந்தது. இது தங்கள் உரிமை என்று மக்கள் நினைத்த போதிலும் உண்மையாகவே இது அவர்களுக்கே ஒரு சோதனையாக அமைந்தது. இருந்த போதிலும் அரசியல் காரணமாக மற்றும் இஸ்லாமிய மக்கள் பெரும்பான்மையாக இருப்பதால் அவர்களை அச்சுறுத்தக் கூடும் என்ற தவறான கருத்து காரணமாக பல அரசியல் கட்சிகள் இதனை மாற்றாமலேயே இருந்தன.

	இந்த அரசியல் மாற்றத்தால் தீவிரவாதம் மீண்டும் வலுவடைந்து பழிவாங்கும் நோக்கத்தோடு செயல் புரியும் சூழ்நிலை இருக்குமா?

	மத்திய அரசு இதைக் கருத்தில்கொண்டு இந்த மாற்றத்தை மிகவும் கவனத்துடனும், பாதுகாப்புடனும் செய்து வருகின்றது. பிரிவினைவாத, தீவிரவாத கருத்துடைய தலைவர்கள் வீட்டுக் காவலில் வைக்கப்பட்டு, 144 அமலாக்கப்பட்டது. ஊரடங்கு உத்தரவு அறிவிக்கப்பட்டது. இவ்வாறு கலவரம் உண்டாகாதபடி செய்யப்பட்டுள்ளது. பொய் பிரச்சாரம் பரவாமல் இருக்க வேண்டும் என்ற நோக்கத்தோடு தகவல் தொடர்பு துண்டிக்கப்பட்டுள்ளது. அமைதி காக்க மத்திய அரசு காஷ்மீருக்கு சுமார் 28,000 பாதுகாப்புப் படைகளை அனுப்பியது. இந்தப் படைகள் இன்னும் பல மாதங்கள் அங்கேயே ஜம்மு காஷ்மீர் சகஜ நிலை அடையும் வரை காத்திருக்கலாம். மத்திய அரசின் உதவிகள் தீவிரவாதிகளை சென்றடையும் வழியும் அடைக்கப்பட்டுள்ளது. பாகிஸ்தான் மூலம் நுழையும் பயங்கரவாதமும் முடக்கப்பட்டுள்ளது.

	பிரதமர் நேரு இந்த சலுகைகளை காஷ்மீருக்கு அளித்தபோது மற்ற தலைவர்கள் இதை ஏன் எதிர்க்கவில்லை? அவர்களுக்கு என்ன கருத்து இருந்தது?

	உண்மையில் சொல்லப்போனால், நேருவின் இந்த கருத்திற்கு பலத்த எதிர்ப்பு இருந்தது. சட்ட வல்லுநரான டாக்டர். அம்பேத்கர், உள்துறை அமைச்சர் வல்லபாய் பட்டேல் இருவரும் இதை மிகவும் எதிர்த்தனர். டாக்டர். சியாமா பிரசாத் முகர்ஜி இதை எதிர்த்து அமைச்சரவையிலிருந்து விலகி ஆர்.எஸ்.எஸ் அமைப்புடன் ஒன்று சேர்ந்து, இதை தீவிரமாக எதிர்த்தார்; ஜனசங் என்ற அரசியல் அமைப்பை ஏற்படுத்தி இதை எதிர்த்துப் போராடினார். 1952-ல் காஷ்மீரை தனி அந்தஸ்து உள்ள மாநிலமாக ஏற்றுக்கொள்ள மாட்டேன் என்று கூறி ஸ்ரீநகர் அடைந்து அங்கு பெரும் கிளர்ச்சியை ஏற்படுத்தினார். காஷ்மீரின் பிரதமராக இருந்த ஷேக் அப்துல்லா அவரை சிறையில் அடைத்து, அவரை கொடுமைப்படுத்தி, அவர் மர்ம முறையில் மரணமடைவதற்கு காரணமாகவும் ஆனார். ஜனசங் கட்சி பின்னர் அதன் மறுவடிவமான பாரதிய ஜனதா கட்சி, காஷ்மீரை தனி அந்தஸ்து உள்ள மாநிலமாக ஏற்றுக்கொள்ள மறுக்கும் இந்தக் கொள்கையை வலியுறுத்தி போராடி வருகிறது.

	அரசியல் சாஸனத்தின் 370வது பிரிவை ஏன் சில காலத்திலேயே நீக்க முடியவில்லை?

	சொல்லப்போனால் பிரதமர் நேருவும் ஒரு ஆறு வருட காலங்களிலேயே அவர் தவறை உணர்ந்து 1963-ல் நாடாளுமன்றத்தில் இந்த சட்டம் செத்துவிட்டது என்றும் இதை மாற்றியமைக்க வேண்டும் என்றும் பேசினார். அப்பொழுது இருந்த உள்துறை அமைச்சர் குல்ஜாரிலால் நந்தா இது மாற்றி அமைக்கப்படும் என்று உறுதி அளித்தார். ஆனால், வெகுசில மாதங்களிலேயே பிரதமர் நேரு மரணமடைந்தும், லால்பகதூர் சாஸ்திரி பல்வேறு வெளி பிரச்சனை காரணங்களாலும் இதை மாற்றியமைக்கவில்லை. பின்பு வந்த இந்திரா காந்தி இதை மதப்பிரச்சினையாக பார்த்து இஸ்லாமிய மக்களை கவரும் எண்ணத்துடன், இதை விட்டுவைத்தார். பின்பு வந்த பல காங்கிரஸ் அரசுகளும் இதே நோக்கத்துடன் செயல்பட்டன. பாரதிய ஜனதா கட்சி மட்டுமே பெரும்பான்மை ஆட்சி அமைக்கும் சமயத்தில் இதை மாற்றுவோம் என்று கூறிவந்தது. இப்போது அதற்கான சூழ்நிலை ஏற்பட்டதும் அதை மாற்றி அமைத்துள்ளனர்.

	பாரதத்துடனான காஷ்மீர் இணைப்பில் ஆர்.எஸ்.எஸ் தலைவர் ஸ்ரீகுருஜி கோல்வல்கர் அவர்களின் முக்கிய பங்களிப்பு பற்றி...??

	காஷ்மீர் இந்தியாவுடன் இணைவது பற்றி கடும் குழப்பத்தில் தவித்த மன்னர் ஹரிசிங் எந்த முடிவும் எடுக்க முடியாமல் இருந்தார். பாரதத்துடன் இணைவதற்கு பலவிதங்களில் தயங்கினார். மன்னரின் மனநிலையைப் புரிந்துகொண்ட சர்தார் படேல் அவருடன் பேசி சரி செய்வதற்காக, ஸ்ரீகுருஜி கோல்வல்கரை அனுப்பி வைத்தார். மன்னர், படேல் இருவரின் நம்பிக்கையையும் பெற்றவரான ஸ்ரீகுருஜி கோல்வல்கர் 1947, அக்டோபர் 17ம் தேதி விமானம் மூலம் ஸ்ரீநகர் சென்றடைந்தார். மன்னரை சந்தித்து காஷ்மீர் தனியான தேசமாக இருந்தால் ஏற்படக்கூடிய அபாயங்களை எடுத்துரைத்தார்.

	[image: C:\Users\ASUS\Desktop\imagecompressor\3-min.jpg]

	பாகிஸ்தான் ஒருபோதும் சகித்துக் கொள்ளாது என்பதையும், அதனால் உள்நாட்டுக் கலகம் ஏற்படும் என்றும் அறிவுறுத்தினார். அதே சமயத்தில் பாரதத்துடன் காஷ்மீர் சேரும் பட்சத்தில், அதன் அடிப்படைத் தேவைகளை பூர்த்தி செய்ய பாரதத்தால் இயலும் என்பதையும் தெளிவுபட எடுத்துக் கூறினார்.

	காஷ்மீர் மக்களின் எல்லாப் பிரிவினரின் நலனையும் படேல் கவனித்துக் கொள்வார் என்று எடுத்துரைத்தார். முடிவாக பாரதத்துடன் இணைய மன்னர் சம்மதித்தார். அக்டோபர் 19ம் தேதி தனது பணியை முடித்து, ஸ்ரீகுருஜி தில்லி திரும்பி, மன்னர் பாரதத்துடன் இணையத் தயாராயிருக்கும் விஷயத்தை படேலிடம் தெரியப்படுத்தினார்.

	பிரிவு 370 பற்றியும் அதை மாற்றுவது பற்றியும் ஆர்.எஸ்.எஸ் கருத்து என்ன?

	ஆர்.எஸ்.எஸ் இந்திய ஒருமைப்பாட்டில் மிகவும் நம்பிக்கை கொண்டுள்ளது. இந்தியா ஒரு வல்லரசு நாடாக இருக்க வேண்டுமானால் எல்லா மாநிலங்களும், யூனியன் பிரதேசங்களும் ஒருமையாக இயங்க வேண்டும் என்று அது நம்புகிறது. ஆகையால் ஒரு மாநிலத்திற்கு அதிக உரிமையும், மற்ற மாநிலங்களுக்கு குறைந்த உரிமைகளும் கொடுப்பது அந்த நம்பிக்கைக்கு கேடு விளைவிப்பதாகும் என்று உறுதியான எண்ணம்கொண்டு செயல்பட்டு வந்து கொண்டிருக்கிறது. 2002ல் காஷ்மீர் தீர்வு குறித்து ஆர்.எஸ்.எஸ் தீர்மானம் நிறைவேற்றித் தன் கருத்தை வெளிப்படுத்தியிருக்கிறது.

	காஷ்மீர் பண்டிட்கள் என்று சொல்லப்படுபவர்கள் யார்? அவர்களுக்கு என்ன பிரச்சினை?

	காஷ்மீர் பண்டிட் என்பவர்கள் தொன்றுதொட்டு நிலவும் ஹிந்து மதத்தின், பிராமண ஜாதியை சேர்ந்த காஷ்மீரத்து குடிமக்கள். அவர்களின் மூதாதையர் பிறப்பிடம் காஷ்மீர். ஆயினும் காஷ்மீரில் இஸ்லாமியர்கள் அதிக அளவில் இருந்ததாலும், தீவிரவாதம் தலைதூக்கி இருந்ததாலும் 1989 பனிக் காலத்தில் ஒரு நள்ளிரவில் காஷ்மீர் பண்டிட்டுகள் திடீரென அச்சுறுத்தப்பட்டு ‘காஷ்மீரை விட்டு வெளியேறுங்கள், அல்லது இஸ்லாமுக்கு மாறுங்கள், அல்லது செத்து மடியுங்கள்’ என்று மிரட்டப்பட்டு இரவோடு இரவாக அவர்கள் துரத்தி அடிக்கப்பட்டனர். ஐந்து லட்சத்திற்கும் மேலான காஷ்மீர் பண்டிட்கள் ஒரேநாளில் இடம்பெயர்ந்தனர். சில ஆயிரம் காஷ்மீர் பண்டிட்டுகள் அவ்வாறு துன்புறுத்தப்பட மாட்டார்கள் என்று எண்ணி அங்கேயே தங்கி இருந்தனர். அவர்கள் கொடிய முறையில் தாக்கப்பட்டு கொல்லப்பட்டனர். காஷ்மீரில் பண்டிட்டுகள் அனுபவித்த இந்த கொடுமையை எதிர்த்து எந்த ஊடகங்களும் குரல் கொடுக்கவில்லை. அரசியல் அமைப்புகளும் எதிர்க்கவில்லை. பண்டிட்டுகளுக்கு தோள் கொடுக்கவில்லை. ஆர்.எஸ்.எஸ்ஸும் மகாராஷ்டிரத்தைச் சேர்ந்த சிவசேனாவும், பாஜகவும் மட்டுமே கொடுமைக்கு உள்ளாக்கப்பட்டவர்களுக்காகக் குரல் கொடுத்து வந்தன.

	காஷ்மீர் பாரதத்திற்கு ஏன் முக்கியம்?

	காஷ்மீர் என்பது இந்தியாவின் சிகரம்போல. பல நூற்றாண்டுகளாக ஹிந்துப் பண்பாட்டின் ஒரு முக்கிய அங்கம். ஆதிசங்கரர் முதல் பல ஞானிகள் புண்ணியத்தில், காஷ்மீரத்தில் சம்ஸ்கிருதம் தழைத்தது. ஆதிசங்கரர் அங்கு ஞானம் பெற்று அதை நாடு நெடுகப் பரப்பினார். காஷ்யப ரிஷி மிகவும் சிறந்த வேத ரிஷி. அவர் பெயரே காஷ்மீருக்கு அமைந்தது. அப்படிப்பட்ட காஷ்மீர் சில நூற்றாண்டுகளாக அராபிய படையெடுப்பாலும், மதவெறியாலும் தன் நிலை இழந்துள்ளது. அதன் பழைய சிறப்பினை மீட்டுக் கொண்டுவருவது நமது கடமை. ‘ஹிந்து காஷ்மீர்’ என்றொரு புத்தகம் உள்ளது. எழுதியவர் எஃப்.எம். ஹஸ்னைன் (F.M. Hassnain). இந்தப் புத்தகத்திற்கு முன்னுரை எழுதியவர் அப்போது ஜம்மு காஷ்மீரின் முதல்வராக இருந்த ஷேக் அப்துல்லா. இவரே ஃபரூக் அப்துல்லாவின் தந்தையும், ஓமர் அப்துல்லாவின் தாத்தாவும் ஆவார். இந்த முன்னுரையில் ஷேக் அப்துல்லா மிகவும் விஸ்தாரமாக காஷ்மீரத்தில் இருந்த வேத கலாச்சாரத்தைப் பற்றியும், அங்கிருந்த சைவ தத்துவங்களைப் பற்றியும், பரம்பரை பரம்பரையாக வந்துள்ள ஹிந்து ரிஷிகளின் அமைப்புகளையும் புகழ்ந்து தள்ளியுள்ளார். அதுவே உண்மையும்கூட!

	பல ஹிந்துக்களுக்கும், பாரதீயர்களுக்கும் காஷ்மீர் என்பது காஷ்யப முனிவரின் இடம் என்பதும், அது ஒரு அதி முக்கியமான ஹிந்து பூமி என்பதும், தொடர்ந்து பல நூற்றாண்டுகளாக அங்கு சைவம் தழைத்தோங்கியது என்பதும் தெரியவே தெரியாது.

	தற்போது அங்குள்ள காஷ்மீரிகள் கடந்த 400 வருடங்களுக்கு முன்னால் கட்டாயப்படுத்தி முஸ்லீம்களாக மதம் மாற்றப்பட்டவர்களே. இவர்களுடைய குடும்பப் பெயர்கள் அல்லது பட்டப் பெயர்களான வானி, ஃபட், பண்டிட் (Wani, Bhatt, Pandit) போன்றவைகளிலிருந்து இதைத் தெரிந்து கொள்ளலாம். இந்தியாவின் மற்ற பாகங்களைப்போல் அல்லாமல், மதம் மாறிய காஷ்மீரி முஸ்லீம்கள் தங்கள் குடும்பப் பெயரை மாற்றிக் கொள்ளவில்லை.

	காஷ்மீர் பிரச்சினை சர்வதேச அரங்கிற்கு பிரதமர் நேரு மூலம் எடுத்துச் செல்லப்பட்டது உண்மையா? அப்படியாயின் இது சர்வதேச அரங்கில் மட்டுமே தீர்மானிக்க முடியும் என்று காஷ்மீரை சேர்ந்த சில அரசியல் கட்சிகள் சொல்கின்றனவே அது உண்மையா?

	காஷ்மீர் பிரச்சனை சர்வதேச அரங்கிற்கு நேரு மூலம் எடுத்துச் செல்லப்பட்டது துரதிர்ஷ்டமான உண்மை. அப்பொழுது பாகிஸ்தான் ஆக்கிரமித்த காஷ்மீர், இந்தியாவை சேர்ந்த காஷ்மீர் போன்ற இரண்டு பங்குகளும் ஒன்று சேர்ந்து அதன் மக்கள் சுயேச்சையாக வருங்காலத்தை தேர்ந்தெடுப்பர் என்று பிரதமர் நேரு உறுதியளித்தார். ஆனால், அதன்பிறகு பல மாற்றங்கள் ஏற்பட்டுவிட்டன. பாகிஸ்தான் ஆக்கிரமித்த காஷ்மீரில் உள்ள ஹிந்துக்கள் விரட்டியடிக்கப்பட்டனர். இந்தியாவை சேர்ந்த காஷ்மீரில் உள்ள காஷ்மீர் பண்டிட்கள் விரட்டியடிக்கப்பட்டனர். இஸ்லாமியர்களே இந்த உறுதிமொழிக்கு மாறுபாடாக நடந்து கொண்டதால் இந்த உறுதிமொழியை நாம் கருத்தில்கொள்ள முடியாது. மேலும் 1971 இந்தியா - பாகிஸ்தான் போர் நடந்து அதில் வெற்றி பெற்ற இந்தியா, பாகிஸ்தானுடன் சிம்லா ஒப்பந்தத்தில் கையெழுத்திட்டது. அதன்படி இருநாட்டு பிரச்சினைகளும் (காஷ்மீர் உட்பட) இரு நாடுகளுமே பேசித் தீர்த்துக்கொள்ள வேண்டும், மற்ற நாடுகள் தலையிடக்கூடாது என்று தீர்மானிக்கப்பட்டது. அதன்படி காஷ்மீர் பிரச்சினை சர்வதேச அரங்கில் இருந்து விடுபட்டு விட்டது. ஆகையால் காஷ்மீர் பிரச்சினையில் மற்ற நாடுகள் ஏதும் தலையிடுவது சரி அல்ல.

	காஷ்மீர் இஸ்லாமிய பெரும்பான்மை உடைய மாநிலமாக இருப்பதால் அது பாகிஸ்தானுக்கு உரிமையாகும் என்கிறார்களே?

	இது தவறான கருத்து. 1947 பிரிட்டிஷ்காரர்கள் வெளியேறியபோது முன்பு கூறியபடி காஷ்மீர் தனித்தோ அல்லது இந்தியா, பாகிஸ்தான் நாடுகளில் ஒன்றை தேர்ந்தெடுத்தோ இருக்கலாம். காஷ்மீர் மன்னர் ஹரி சிங் தலைமையில் இஸ்லாமிய பெரும்பான்மை மக்களுடன் தனித்து இருக்க ஆசைப்பட்டது. ஆயினும் பாகிஸ்தான் பெரும்படையுடன் அதை ஆக்கிரமிக்க முற்பட்டபோது ராஜா ஹரிசிங் இந்திய உதவியை நாடினார். இணைப்பு ஒப்பந்தத்தில் அவர் கையெழுத்து போட்டவுடன் பாரத அரசு ராணுவத்தை அனுப்பி காஷ்மீரை பாகிஸ்தான் பிடியில் இருந்து காப்பாற்றியது. ஆகையால் காஷ்மீர் பாகிஸ்தான் பகுதி என்பது அர்த்தமற்றது. ஆயினும் இந்தியா செயல்பட ஆரம்பிப்பதற்குள் பாகிஸ்தான் காஷ்மீரில் ஒரு பகுதியை பிடித்துக்கொண்டு இதுநாள் வரை ஆக்கிரமித்து வருகிறது. அதில் மக்கள் பெரும்பாலும் இஸ்லாமியர்களாக முழுவதும் இருந்தபோதிலும் அங்கு பெரும் அதிருப்தியும், ஏழ்மையும் நிலவுகிறது. அந்த மக்களும் இந்தியாவுடன் இணையும் காலத்தை எதிர்பார்த்து வருகிறார்கள்.

	தற்போது ரத்து ஆகியுள்ள அரசியல் சாஸனத்தின் ஷரத்து 370 ல் உள்ள சில குறிப்பிட்ட அம்சங்கள் என்ன?

	இந்த ஷரத்தின் படி காஷ்மீர் சார்ந்த மக்களுக்கு மட்டுமே அங்கு நிலம், வீடு, கட்டிடம் முதலியவை வாங்கிட உரிமை உண்டு. மற்ற மாநிலத்தவர் இவற்றை வாங்க முடியாது. காஷ்மீரை சேர்ந்த பெண்கள் காஷ்மீரியை மணந்தால்தான் குடியுரிமையைக் கோரலாம். மற்ற மாநிலத்தவரை மணந்தால், அவர்களுக்கு குடியுரிமை பறிக்கப்படும்; ஆனால், மணமகன் பாகிஸ்தான் நாட்டை சேர்ந்தவர் என்றால் குடியுரிமை பறிக்கப்பட மாட்டாது. இதுவரை பஞ்சாயத்திற்கு அதிக சக்தி கிடையாது. தகவல் அறியும் உரிமை சட்டம், அனைவருக்கும் கல்வி சட்டம் போன்றவை இங்கு செல்லாது.

	முந்தைய சட்டத்திற்கும் இப்பொழுது மாற்றப்பட்ட சட்டத்திற்கும் என்ன வித்தியாசங்கள்?

	மேற்சொன்ன குறைகள் அனைத்தும் புதிய சட்டத்தில் தீர்க்கப்பட்டுவிட்டன.

	மேற்கொண்டு மத்திய அரசாங்கம் என்ன செய்ய நினைக்கிறது?

	நல்ல கேள்வி. இத்தனை நாட்களாக ஜம்மு காஷ்மீர் மாநிலத்தில் ஒரு நல்ல நேர்மையான ஆட்சி இல்லாமல், ஊழல் பெருகி அராஜகம் அதிகரித்து தீவிரவாதம் தலைவிரித்தாடியது. இவை கட்டுப்பட வேண்டும். அங்கு சாலை, மின்சாரம், பாலம் உள்ளிட்ட உள்கட்டமைப்பு வசதிகள் செய்து தரப்பட வேண்டும்; தொழில் முதலீடுகள் அதிகரிக்கப்பட வேண்டும்; பல புதிய தொழில்கள் அங்கு உருவாவதற்கு அரசாங்கம் முயற்சிக்க வேண்டும். காஷ்மீரைப் பொருத்தவரை சுற்றுலா செல்வதற்கு மிக ஏற்ற இடமாய் இருப்பதால் தட்பவெப்பநிலை காரணமாக சுற்றுலாவை ஊக்குவிக்கும் படியாக நட்சத்திர ஹோட்டல்கள், உணவு விடுதிகள் போன்றவற்றை உருவாக்க வேண்டும். ஜம்மு காஷ்மீர் மக்கள், உதவித்தொகை நாடாமல் தன் காலிலேயே நிற்கும் அளவிற்கு வலுப்பட்டு உருவாகும் சூழ்நிலையை உருவாக்க வேண்டும். தீவிரவாதம் முற்றிலும் அழியாத சூழ்நிலை இருப்பதால் அமைதியை நிலைநாட்டுவதற்கு தக்க பாதுகாப்பு வசதிகளும் செய்து தரப்படவேண்டும். அங்கு வாழ்ந்து வரும் இஸ்லாமிய மக்கள் மனதில் மாற்றம் ஏற்படுத்தி இந்தியாவை ஆதரிக்கும் சூழ்நிலையை உருவாக்க வேண்டும். என் நாடு; என் மக்கள்; முழு குடியுரிமை உடையவர்கள் நாம் என்று அவர்களும், மற்றவர்களும் எண்ணும்படி நடந்துகொள்ள வேண்டும்.

	இந்த மாற்றம் மூலம் எனக்கு ஏதாவது நன்மை உண்டா? இந்திய இறையாண்மைக்கு நன்மை பயக்கும் என்பதை தவிர?

	உண்டு. நம் பாதுகாப்பு பலப்படுத்தப்படும். தீவிரவாதம் மிகவும் குறைக்கப்படும்... காஷ்மீர் பிரதேசம் மிகவும் அழகிய பசுமையான ஏரிகளைக்கொண்ட இயற்கை அழகு உடைய இடம். அங்கு சுற்றுலா பெருக வாய்ப்பு இருப்பதால் நமக்கும், நம் குடும்பத்திற்கும் சுற்றுலாவுக்கு ஏற்ற ஒரு குளிர்ந்த பிரதேசமாக அதை தேர்ந்தெடுக்கலாம். விடுமுறைக்கு ஐரோப்பிய தேசங்களான ஸ்விட்சர்லாந்து போன்ற இடங்களுக்குச் செல்லாமல் நாம் குறைந்த செலவில் காஷ்மீருக்கு போய் வரலாம்.

	இந்த மாற்றத்தின் பிறகு எனக்கு ஏதாவது பொறுப்பு கூடியுள்ளதா?

	ஆம், நம்முடைய பொறுப்பு அதிகரித்து உள்ளது. எப்படி நமது குடும்பத்தில் ஒரு குழந்தை பிறந்தால் நாம் எல்லோரும் அன்புடன் வரவேற்று அனுசரித்து குழந்தையை வளர்த்தெடுப்போம், அதேபோல காஷ்மீர் மக்களும் இப்பொழுது இந்தியாவில் ஒருங்கிணைந்து உள்ளனர். அவர்களை வரவேற்று அவர்களுக்கு தக்க உதவிகள் புரிந்து அவர்களை நம் குடும்பத்தினர் ஆக ஏற்றுக்கொள்வது நம் பொறுப்பு. காஷ்மீரை நாம் ஏதோ போர் மூலம் வெற்றி பெற்றதாக வலைத்தளங்களில் கருத்து பரப்புகிறார்கள். அது தவறு அந்த எண்ணத்தை காஷ்மீர் மக்களிடம் உருவாக்குவது மிகத் தவறு. அவர்களும் இந்தியர்களே என்ற எண்ணமும் நாட்டின் இறையாண்மையில் அவர்களும் ஒரு பங்கு என்ற கருத்தும் உருவாக வேண்டும். நிலத்தின் விலை அங்கு மலிவு என்பதால் அதை கேலிசெய்து நாம் அங்கு போய் நிலம் வாங்குவோம், அதில் ஆட்சி புரிவோம் என்ற மமதை இல்லாமல் அவர்களுக்கு அதிக மதிப்பளிக்க வேண்டும். முக்கியமாக பாகிஸ்தான் போன்ற அண்டை நாடுகள் காஷ்மீரில் கலவரம் ஏற்படாதா என்று எதிர்நோக்கி உள்ளன. நாம் அனைவரும் ஒரு நாட்டு மக்களே என்ற எண்ணத்தை ஏற்படுத்த வேண்டும். மகாகவி பாரதி பாடியபடி பாரதமாதா ‘செப்பு மொழி பதினெட்டுடையாள், எனில் சிந்தனை ஒன்றுடையாள்’. அதனால் காஷ்மீர் முதல் கன்னியாகுமரி வரை பாரதம் ஒரே நாடு என்று நாம் உணர்வோம். அதன்படி நடப்போம்.

	வாழ்க பாரதம்!

